
				இப்பக்கம் மெய்ப்பு பார்க்கப்படவில்லை
3O2 நினைவு அலைகள்

சித்தரஞ்சன் திருமணம்

என்னுடைய நகராட்சிப் பணிக்காலத்தில், அப்போதைய அமைச்சர் மாண்புமிகு மீ. பக்தவத்சலம் அவர்களின் மகன் சித்தரஞ்சனுக்குத் திருமணமாயிற்று.

மேஜர் ஜெனரல் அழகப்பனுடைய மகள் சந்திராவை வாழ்க்கைத் துணையாகக் கொண்டார்.

அதற்கான அழைப்பு வந்த மறுநாள் தன்னை வந்து பார்க்கும்படி, திரு. மீ. பக்தவத்சலம் என்னை அழைத்தார் அவர் இல்லம் சென்று கண்டேன்.

‘அழைப்பு வந்ததா?’ என்று கேட்டார். ‘ஆம்’ என்றேன்.

‘காலையில் நடக்கும் திருமணத்திற்கு வந்து, இருந்து சாப்பிட்டு விட்டுப் போங்கள். அதோடு மாலை வரவேற்புக்கும் வந்துவிடுங்கள்.

‘சென்னை நகரப் பெரியவர்களை உங்கள் அளவிற்குத் தெரிந்தவர் என் உறவினர் எவரும் இல்லை.

‘எனவே, வரவேற்புக்கு முன்னதாகவே வந்துவிடுங்கள். நுழை வாயிலில் நின்று வருபவர்களை உரிய மரியாதையோடு வரவேற்று அமரச் செய்யுங்கள்; உதவிக்கு உங்கள் நண்பன் தி.கோ. சீனிவாசனையும் மற்றவர்களையும் உடன் வைத்துக் கொள்ளுங்கள்.

‘அந்த வேளை, வழக்கமாக வருகிற ஜிப்பாவில் வராதீர்கள். அலுவலகம் செல்வதுபோல், மிடுக்கான மேனாட்டு உடையில் வாருங்கள்’ என்று அன்புடன் ஆணையிட்டார்.

அப்பெருமையைக் கேட்டுப் புளகாங்கிதம் ஆனேன். இப்போது நினைத்தாலும் அந் நிகழ்ச்சி இனிக்கிறது.

திருமணத்தன்று அமைச்சர் ஆணைப்படி, குறையேதும் இல்லாதபடி நடந்துகொண்டேன். இரவு உணவருந்திய பிறகே வீடு திரும்பினேன்.

இயக்குநரின் வியப்பு

அந்தத் திருமண வரவேற்புக்குப் பொதுக்கல்வி இயக்குநர் திரு. டி. சதாசிவ ரெட்டியார் வந்தார்.

நான் திருமண வரவேற்பு மண்டப வாயிலில் நின்று அவரை வரவேற்றேன். என்னைப் பார்த்துத் திகைத்துப்போனார்.

